
	సీ.	
వరరత్నకుండలద్వయరత్నదీధిత గండస్థలంబులఁ గప్పుకొనఁగ

నంగుళీయకకిరీటాంగదహారాది భూషణంబులతోడఁ బొలుపుమీఱి

పింజించి కట్టిన కెంజాయవలిపంబు మొలనూలికాంతులముసుగుఁ దివియఁ

గర్పూరకుంకుమాగరుదర్పసారాంగమృగనాభిపంకంబు మేఁ దలిర్ప

బిరుదులందియ వలకాల మొరయుచుండ, నలిననయనలు నీరాజనంబు లొసఁగ

దిగ్విజయయాత్రపై సముద్రేక మొదవఁ, బ్రోదిఁ బ్రహ్లాదుఁ డాహ్లాదపూర్ణుఁ డయ్యె.

	సీ.	
కంకణక్రేంకారసంకులంబుగఁ జేరి రమణులు వింజామరము వీవ

బంగారుగుదియలు వట్టి పొంగారుచుఁ గంచుకివ్రాతంబు [1]గజిబిజింప

మురజభేరీశంఖనిరుపమధ్వానంబు పాథోధిఘోషంబుఁ బరిహసింప

సంగీతవిద్యావిశారదగాయకస్తుతులు పార్శ్వములందుఁ దోడుసూపఁ

జిత్రపల్యంకికాసమాసీనుఁ డగుచు, ధవళముక్తాతపత్రశతంబుతోడ

రాజబింబాస్య లాచారలాజ లొలుక, సురవిరోధిసుతుం డంతిపురము వెడలె.

	వ.	
ఇట్లు ప్రహ్లాదుండు నిజపురంబు వెలువడి నలుదెఱంగుల దళంబులు బెడంగు

మెఱయఁ జనునప్పుడు ధూమ్రక్షకపిలాక్షాదిరక్షోమంత్రులు తమతమ

సేనాతంత్రంబులతోడఁ గూడి యద్దానవచూడామణిం బురస్కరించుకొని

తిరస్కృతదిగంతదంతిదంతనైశిత్యం బగు భుజబలంబున జిగిమీఱి యొక

యోజనమాత్రం బరిగి రంత నమరాంతకుడు హేమనగరప్రాంతమునఁ

బుష్పసరోవరతీరంబున నఖిలబలంబులను విడియ నేమించి యొక్కసుర

పున్నాగమూలంబున విశాలం బగురత్నకంబళంబునం దాసీనుం డై యున్న

సమయంబున.

	సీ.	
క్రయసమాగతజనప్రియవస్తువిస్తీర్ణవిశిఖాశతంబులు విశదపఱిచి

హేమకూటంబుతో నెక్కసక్కెం బాడుపటమండపంబు లావటము చేసి

గజఘటకోటి నొక్కట నీరు ద్రావించి కట్టుఁగంబంబుల మట్టుపఱిచి

పసిఁడి పక్కెరలతోఁ బల్యాణములు డించి శ్రమము మానిచి తురంగములఁ గట్టి

రథవినిక్షిప్తవివిధశస్త్రములు దెచ్చి, కదయ నొక్కొకఠావునఁ బదిలపఱిచి

రఖలసైనికు లధిపతి యౌననంగ, సేన విడియించి రింగితజ్ఞాను లగుచు.

	↑ గజభజింప

		 ఈ పేజీలో చివరి మార్పు 5 మార్చి 2021న 11:07కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

